29.9.2014 год. 
ПРЕДЛОГ - ЗАКОН ЗА ИЗМЕНУВАЊЕ И ДОПОЛНУВАЊЕ
НА ЗАКОНОТ ЗА ЗАШТИТА НА КУЛТУРНОТО НАСЛЕДСТВО
Член 1
Во текстот на Законот за заштита на културното наследство („Службен весник на Република Македонија“ бр.20/04, 115/07, 18/11, 148/11, 23/13, 137/13, 164/13, 38/14 и 44/14), зборот „духовно“ се заменува со зборот „нематеријално“, а зборот „духовното“ се заменува со зборот „нематеријалното“. 
Член 2
Во член 5 став (6) точката на крајот од реченицата се брише и се додаваат зборовите: „со исклучок на зградите чија главна и ефективна намена е чување или изложување на движно културно наследство, кои се заштитуваат без нивната непосредна околина“.
Член 3
Во член 11 точка 25 сврзникот „и“ се брише и по точката 26 се додаваат три нови точки 27, 28 и 29 кои гласат:
„27. „Непосредна заштита“ се работите на конзервација, реставрација, реконструкција, санација, адаптација, превентива и секој друг вид директна интервенција на заштитените добра, што се преземаат во јавен интерес;
28. „Добра за кои основано се претпоставува дека претставуваат културно наследство“ се материјални и нематеријални добра кои како потенцијално културно наследство, се внесени во некоја од службените заштитни евиденции или заслужуваат да бидат заштитени како културно наследство без оглед на нивната моментна неевидентираност како такви и
29. „Археолошки локалитет“ е дел од земјиште или површина под вода што содржи било какви елементи на археолошки остатоци и наоди, евидентиран во заштитните евиденции или заштитен како културно наследство  согласно овој закон.“

Член 4
Во член 21 став (1) по зборовите „што се однесуваат на Македонија“ запирката се брише и се додаваат зборовите „и старите ракописи на други јазици и од други култури во Македонија“, а по зборовите „утврден со закон,“ се додаваат зборовите „ракописниот и старопечатениот нотен и филателистички материјал,“.
Член 5
Насловот пред членот 24 и членот 24 се менуваат и гласат:
„1.3. Нематеријално културно наследство

(1) Нематеријално културно наследство, се разни облици и појави на човековото духовно творештво во минатото, кои што заедниците, групите и во определени случаи поединците го препознаваат како свое културно наследство и кое се пренесува од генерација на генерација на територијата на Република Македонија.
(2) Нематеријално културно наследство особено се:
- Фолклорното творештво: обичаите, обредите, песните, игрите и други изрази на народното творештво;
- Јазикот, дијалектите, говорите, како и усната литература од сите видови, преданијата, умотворбите,  приказните, легендите, поговорките и гатанките;
- Старите и ретки занаети, традиционалните уметности и вештини и
- Топонимите.

Член 6

Членовите 25 и 26 се бришат.

Член 7
Во член 35 ставот (7) се менува и гласи:
 „Елаборатите изработени од субјектите од став (5) на овој член ги одобрува Управата, а доколку утврди дека истите не се изработени согласно со овој закон и актот од став (9) на овој член ги враќа на изготвувачот на доработка. Изготвувачот е должен во рок од 30 дена да го доработи елаборатот согласно забелешките на Управата.“
По ставот (7) се додава нов став (8) кој гласи: 

„(8) По исклучок од став (5) на овој член,  во оправдани случаи елаборатите за валоризација и ревалоризација на културното наследство ги изработува стручна комисија именувана од министерот за култура. Претседателот и членовите на комисијата се именуваат од редот на научни работници со научно звање предметно за валоризацијата односно ревалоризацијата на односното добро и од редот на стручни работници со стручно звање од областа на заштитата на културното наследство предметно за валоризацијата односно ревалоризацијата на предметното добро. Стручната комисија е составена од претседател и четири члена.“
Во ставот (8) кој станува станува став (9) зборовите „и начинот на обезбедување на ревизијата“ се бришат.
Член 8
Во член 36 ставот (2) се менува и гласи:
„(2) Министерот за култура ги пропишува видот, содржината и начинот на документирање на културното наследство.“
Член 9
Во член 37 став (1) во точката 2 зборовите „културно наследство од големо значење“ се заменуваат со зборовите „значајно културно наследство“.
Член 10
Во член 41  став (2) зборовите „Министерството за култура“ се заменуваат со зборот „Управата“:
Во ставот (3) по зборовите „Владата на Република Македонија“ се додаваат зборовите „а по претходно мислење на Националниот совет за културно наследство. “
Член 11
Во членот 42 став (2) зборовите „Министерството за култура“ се заменуваат со зборот „Управата“.
Член 12
По членот 42-а се додава нов наслов и нов член 42-б кои гласат:
„План за управување со недвижно културно наследство
Член 42-б

(1) Заради управување со споменичка целина,  културен предел и со археолошки локалитет за кои е донесен акт за заштита, се донесува план за управување со недвижно културно наследство (во натамошниот текст: План за управување). План за управување може да се донесе и за други видови на недвижно културно наследство, доколку тоа е утврдено со актот за заштита.
(2) Планот за управување треба да е усогласен со целите, мерките и активностите за заштита и управување со заштитените културни добра утврдени со овој закон, актот за заштита, меѓународните стандарди и меѓународните договори ратификувани од Република Македонија, како и со просторно планската документација. Спроведувањето на планот за управување може да биде поддржано и со средства од Буџетот на Република Македонија, преку Министерството за култура во постапка утврдена со закон.
(3) Планот за управување од ставот (1) на овој член, треба да ги содржи  пропишаните мерки и активности за заштита на културното наследство, а особено: 
· преглед на заштитени недвижни добра со нивните карактеристики, оцена на состојбата, вредности, својства, значење и функција на заштитените недвижни добра;

· основи на политиката на управување на заштитените недвижни добра;

· мерки за заштита и управување на добрата во случај на природни катастрофи и елементарни непогоди;

· цели на управување на заштитените недвижни добра; 

· мерки и развојни насоки за заштита;

· картографски приказ на заштитеното недвижно добро; 

· план на активности за овозможување достапност до заштитеното недвижно добро на јавноста;

· планирање на урбаниот развој и урбаната рехабилитација на заштитеното недвижно добро;
· развивање активности за подигнување на јавната свест за значењето на културното наследство;
· утврдување насоки за развој на културниот туризам во согласност со принципот на одржлив развој;
· приказ на потребните средства за негово спроведување и

· други релевантни податоци за заштитата и управувањето на доброто. 

 (4) Планот за управување од став (1) на овој член, го донесува субјектот задолжен за вршењето на работите на управување и заштита, согласно со актот за заштита, по претходна согласност од Управата и Министерството за култура. Планот за управување е со важност од пет години.
(5) Планот за управување се донесува во рок од шест месеци, сметано од денот на донесување на актот за заштита. Во постапката на донесувањето на планот за управување, субјектот кој управува со заштитеното недвижно добро е должен да организира јавна расправа. Мислењата, предлозите и препораките изнесени на јавната расправа се земаат предвид при изготвувањето на планот за управување.
(6) Субјектот кој управува со заштитеното недвижно добро донесува годишен извештај за спроведување на планот за управување од ставот (1) на овој член и најдоцна до 31 јануари во тековната година за претходната година го доставува до Управата. 
(7) Субјектот од став (4) на овој член, е должен да започне со изготвување на нов план за управување, најдоцна шест месеци пред истекот на рокот за кој е донесен планот. 
(8) Управата го следи спроведувањето на планот за управување.“
Член 13
По членот 44 се додаваат нов наслов и нов член 44-а кои гласат:
Катастарска евиденција

Член 44-а
(1) Актите за заштита, актите за промени и престанок на заштита  на недвижно културно наследство Управата во рок од 30 дена од денот на нивното донесување, ги доставува до Агенцијата за катастар на недвижности.
(2) Границите на предметните заштитени недвижни добра и нивните контактни зони, Агенцијата за катастар на недвижности ги нанесува на геодетска подлога во размер 1:1000.
(3)Агенцијата за катастар на недвижности, во катастарската евиденција и документација за недвижностите става забелешка дека се работи за заштитено недвижно културно наследство.“
Член 14
Во член 46 став (4) зборовите „и до надлежниот орган на државната управа за запишување на правото на сопственост“ се бришат.

Член 15
Во член 49 став (1) зборот „Владата“ се заменува со зборот „Собранието“, а по зборовите „по предлог на“ се додаваат зборовите „Управата, а по претходно мислење од“.
Во ставот (2) бројот „15“ се заменува со бројот „5“.
По ставот (2) се додаваат пет нови става (3), (4), (5) (6) и (7) кои гласат:
„(3) Националната стратегија ги содржи целите и основните начела на интегрираната заштита и следните стратегиски определби: легислатива, финансирање, установи за заштита, јавна свест и едукација, идентификација, археолошки истражувања, заштита на недвижно културно наследство, заштита на движно културно наследство, заштита на нематеријално културно наследство, превенција од противправни дејства, заштита во случај на природни непогоди и вооружен судир, заштита на културното наследство од загадувањето на животната средина, користење на културното наследство, дигитализација на културното наследство и популаризација на културното наследство. Националната стратегија содржи акциски план за реализација со дефинирани активности, динамика, носители на активности и проекции на буџетски и вонбуџетски средства, како и индикатори за евалуација на спроведувањето на Националната стратегија.
(4) По предлогот на Националната стратегија, Управата организира јавна расправа.
(5) Средствата за реализација на Националната стратегија се обезбедуваат во Буџетот на Република Македонија.
(6) Националната стратегија се доставува до Собранието на Република Македонија најмалку шест месеци пред истекот на важноста на претходната Национална стратегија.
(7) За реализација на активностите согласно со акцискиот план на Националната стратегија, Управата еднаш годишно доставува извештај до Собранието на Република Македонија.“
Ставот (3) станува став (8).
Член 16
Во членот 56 став (2) во точката 3 зборовите „со статус на“ се заменуваат со зборовите „кое ги исполнува условите за“.
Во точката (4) зборовите „со статус на“ се заменуваат со зборовите „кое ги исполнува условите за“.

Во ставот (4) по зборот „по дипломирањето” се додаваат зборовите „и објавени најмалку три научни труда во домашни или меѓународни научни публикации.“
По ставот (4) се додава нов став (5) кој гласи:
„(5) Стручниот раководител на археолошките истражувања, на археолозите кои учествуваат во археолошките истражувања им издава потврда за нивното учество во археолошките истражувања.“
По ставот (5) кој станува став (6) се додава нов став (7) кој гласи:
„(7) Формата и содржината на потврдата од став (5) на овој член ги пропишува министерот за култура.“
Член 17
Во членот 58 по ставот  (5) се додава нов став (6) кој гласи: 
„(6) Исто лице не може истовремено да биде стручен раководител на две или повеќе археолошки истражувања, кои теренски се реализираат во ист временски период. 
Член 18
Во членот 59 став (1) точката 1 се менува и гласи:
„Да води уредна документација и евиденција за текот  на археолошките истражувања, за пронајдените наоди и за мерките на заштита што ги превзема;
Во точката 4 зборовите „врши или“ се бришат, а по зборовите „вршење на“ се додава зборот „итни“.
Во ставот (3) во точката 2 зборот „документацијата“ се заменува со зборовите „финалната документација“, а зборот „ископувања“ се заменува со зборот „истражувања“. 
Член 19
Во членот 63 по ставот (8) се додава нов став (9) кој гласи: 
„(9) Царинските органи се должни веднаш да ја известат Управата за увезени метал детектори и други технички средства погодни за детекција на археолошки наоѓалишта, односно на предмети од археолошко значење.“
Член 20 
Во член 65 став (1) по зборот „должен“ се додава зборот „веднаш“.
Член 21
Во членот 70 ставот (4) се менува и гласи:  
„ Ако со деталниот урбанистички план за одредено недвижно добро е предвидено да добие статус на заштитено добро, надлежната јавна установа за заштита е должна да го донесе актот за заштита во рок од една година од донесувањето на планот. Ако актот за заштита не биде донесен во предвидениот рок, доносителот на планот може да изврши измена на планот и да утврди друг режим на уредување и користење на просторот на кој се наоѓа таквото добро.“ 
Ставот (5) се брише.
Член 22
Во членот 71 по ставот  (4) се додаваат два нови ставови (5) и (6) кои гласат:
„(5) Доколку е неопходна итна изработка на заштитно-конзерваторски основи кои не се предвидени во програмите од став (4) на овој член, заштитно-конзерваторските основи се изработуваат со средства од нарачателот на планот.
(6) Висината на средствата потребни за изработка на заштитно-конзерваторски основи се утврдува со тарифник кој го донесува министерот за култура.“ 

Ставот (5) станува став (7).

Во ставот (6) кој станува став (8) зборовите „одобрува и заверува“ се заменуваат со зборот „издава“, а по зборот „Управата“ се додаваат зборовите „на начин и во постапка пропишани во прописите за просторното и урбанистичкото планирање.

Ставот (7) кој станува став (9) се брише.

Ставот (8) станува став (9).
Член 23
Членот 73 се брише.
Член 24
Во членот 74 став (2) точката 1 се брише. 
Точките 2,3,4 и 5 стануваат точки 1,2,3 и 4.

Ставот (4) се менува и гласи:
„(4) Во случајот од став (1) на овој член, органот надлежен за издавање на одобрение за градење, во рок утврден со закон е должен да побара од Управата, заштитно-конзерваторски услови. Заштитно-конзерваторските услови ги определува Управата, а ги изработуваат надлежните јавни установи за заштита“.
Член 25
Членовите 75 и 75-а се бришат. 
Член 26
По членот 79 се додава нов наслов и нов член 79-а кои гласат:
„Давање под закуп или трансформација на земјоделско земјиште
Член 79-а

Земјоделско земјиште кое е во сопственост на Република Македонија и се наоѓа на евидентиран или заштитен археолошки локалитет,  може да се даде под закуп или да се изврши негова трансформација во градежно земјиште, по претходна согласност од Управата “. 
Член 27
Во членот 80 во ставот (1) по зборот „известувања“ се додават зборовите „и да се поставуваат уреди како антени, клима уреди, сончеви колектори и сл.“
Член 28
Во членот 81 став (1) зборовите „ издадена заштитно-конзерваторска согласност или при изведувањето на работите не се придржува на определени  заштитно конзерваторски услови“  се менуваат со зборовите „издадено конзерваторско одобрение“. 

Во точката 2 зборовите „ја повлече дадената согласност“ се заменуваат со зборовите „ го повлече издаденото конзерваторско одобрение“.
Член 29
Во членот 86 во ставот (4) на крајот од реченицата точката се брише и се додаваат зборовите „односно дали конзерваторскиот проект е изработен согласно издадените заштитно конзерваторски услови од член 74 став (1) од овој закон односно согласно изводот од деталниот урбанистички план во кој се вградени заштитно конзерваторските основи од член 71 став (1) од овој закон.“
Член 30
Во членот 87 став (2) точката 3 се бришe.
Точките 4 и 5 стануваат точки 3 и 4.

Во ставот (8) бројот „(6)“ се заменува со бројот „(7)“, а зборот  „се“ се заменува со зборовите „органот кој го издава одобрението по службена должност ја“.
По ставот (8) се додава нов  став (9) кој гласи:  
„(9) Носителот на издаденото конзерваторско одобрение е должен во писмена форма до Управата и до надлежниот конзерваторски надзор од член 89 од овој закон, да го пријави започнувањето на работите на непосредна заштита.“ 
Член 31
Во членот 88 став (2) се додава нова реченица која гласи: „Исто лице не може истовремено да раководи со работи на непосредна заштита кои се реализираат во ист временски период.“

По ставот (8) се додава нов став (9) кој гласи:

„(9) Министерот за култура ги пропишува видот и содржината на изведбената конзерваторска документација и другите специфични работи во врска со изведувањето на работите на непосредната заштита и конзерваторскиот надзор.“

Член 32
Во член 88-а став (2) алинеа 2 зборот „две“ се заменува со зборот „ три“.
Член 33
Во членот 89 по ставот (5) се додава нов став (6) кој гласи: 
„(6) Изведувањето на работи на непосредна заштита не може да започне без назначување на конзерваторски надзор“.
Член 34
Во член 90 по ставот (5) се додава нов став (6) кој гласи: 
„(6) Доколку субјектот постапи спротивно на решението од став (1) точка 1 на овој член, Управата ќе поднесе тужба до надлежниот суд со барање за изрекување времена мерка за запирање на изведување на работите.“
Член 35
По членот 93 се додава нов наслов и нов член 93 –а  кои гласат:

„Пријавување на археолошки предмети

Член 93-а

(1) Физичко или правно лице ко на денот на влегување во сила на овој закон поседува археолошки предмет без доказ за неговото потекло или без доказ за правниот основ за неговото поседување, е должно во рок од една година сметано од денот на влегување во сила на овој закон, да го пријави предметот во Управата заради негово евидентирање.

(2) Управата е должна да го евидентира предметот со податоци за сопственикот односно имателот на предметот.

(3) Управата издава потврда за евидентирање од став (1) на овој член, врз основа на која се докажува правото на сопственост над археолошкиот предмет.

(4) По истекот на рокот од став (1) на овој член, поседувањето на археолошки предмет кој не е пријавен и евидентиран во Управата, согласно овој закон се смета дека е нелегално поседување и е казниво согласно Кривичниот законик.“

Член 36
По членот 95 се додаваат два нови наслови и два нови членови 95-а  и 95-б кои гласат:
„Изнесување на културно наследство

Член 95-а

(1)Движно културно наследство со кое управуваат јавните установи за заштита на културното наследство (музеи, библиотеки и кинотеки) и кое е запишано во нивните книги за евиденција, не смее да се изнесува надвор од јавната установа без одобрение на Управата.

(2) Одобрението од став (1) на овој член го издава Управата,по претходно мислење од Министерството за култура. 

 (3) Лицата кои имаат право на предимство за научна обработка на движните предмети и објавување на резултатите од истражувањата се должни научната обработка да ја вршат во јавната установа за заштита која е носител на правото на користење на движните предмети. 
(4) На лицата од став (3) на овој член, кои не се вработени во јавната установа за заштита, установата е должна да им овозможи  пристап до движните предмети и соодветни просторни и технички предуслови за вршење на научната обработка.
(5) По исклучок од став (4) на овој член доколку лицето кое врши научна обработка на движните предмети, е просторно оддалечено од јавната установа за заштита која е носител на правото на користење на движните предмети, установата може да склучи договор со друга јавна установа за заштита и за потребите на научната обработка да и ги даде предметите на времено користење на установата. 

(6) Управата дава согласност на договорот од став (5) на овој член.

Изработка на копија

Член 95-б

(1) За изработка на копија на движно културно наследство со кое управуваат јавните установи за заштита на културното наследство (музеи, библиотеки и кинотеки) и кое е запишано во нивните книги за евиденција, потребно е одобрение од Управата.
(2) Одобрението од став (1) на овој член го издава Управава по претходно мислење од Министерството за култура.“
Член 37
Во член 97 став (5) по зборот „антиквитети“ се става запирка и се додаваат зборовите „движни предмети од член 32-а став (1) од овој закон“.
Во ставот (9) по зборовите „ за утврдување на национално богатство “ се додаваат зборовите „ или решение за привремена заштита“.
Член 38
Во член 103 став (1) зборовите „Националниот совет за културно наследство“ се заменуваат со зборот „Управата“.
Во став (3) зборовите „Националниот совет за културно наследство“ се заменуваат со зборот „Управата“.
Во став (4) зборовите „Националниот совет за културно наследство“ се заменуваат со зборот „Управата“.
Член 39
Во член 104 став (5) по зборот „лица“ се додаваат зборовите „за безбедност на културното наследство“, а по зборот „Управата“ зе додаваат зборовите „во соработка со  Министерството за внатрешни работи“.

Член 40
Во член 105 став (1) по зборот „култура“ се додаваат зборовите „а по претходно мислење на министерот за внатрешни работи“.

По став (2) се додава нов став (3) кој гласи: 

„(3) Овластените службени лица  од ставот (1) на овој член се должни еднаш годишно да достават извештај за извршените работи од став (2) на овој член, до министерот за култура и до министерот за внатрешни работи“.

Ставовите (3) и (4) стануваат ставови (4) и (5).
Член 41
Во членот 110 став (1) зборовите „Националниот совет за културно наследство“ се заменуваат со зборот „Управата“.
Член 42
По членот 114 се додаваат нов наслов и нов член 114 - а кои гласат:
„Презентација и популаризација на културното наследство

Член 114 - а
(1) Со презентација на културното наследство се обезбедува достапност на културното наследство до јавноста, заради задоволување на културните, научните и едукативните потреби и ширење на сознанија за вредностите и значењето на културното наследство.

(2) Презентацијата на културното наследство, во согласност со неговата природа и намена се обезбедува преку:

1) Изработка на публикации за културното наследство;

2) Достапност до културните добра на начин на кој се овозможува самодообразование, поттикнување на меѓусебна толеранција, учење за другите култури и нивната разноликост;
3) Развој на културниот туризам;
4) Учество на меѓународни конференции на кои научно се презентираат вредностите и значењето на културното наследство.

Член 43
Во член 115 по став (2) се додава нов став (3) кој гласи:

„(3) Јавните установи за заштита, за потребите на Информативниот систем  се должни до Управата да доставуваат податоци за културното наследство од нивна надлежност и истите тековно да ги ажурираат. “ 
Член 44
Во член 122 по ставот (1) се додава нов став (2) кој гласи:
„(2) Со одобрението од став (1) на овој член се утврдува и начинот на користење на името, обликот или другиот препознатлив дел на заштитеното добро, како и висината на надоместокот за користењето на доброто.“ 

Член 45
Во членот 125 по ставот (2) се додава нов став (3) кој гласи:
„(3) Висината на надоместокот се определува по следните критериуми:
· разлика меѓу висината на приходите остварена со економската активност пред спроведувањето на режимот на заштита и висината на приходот која може да се очекува по спроведувањето на режимот на заштита; 
· процена на економските придобивки или други придобивки стекнати врз основа на статусот на културно наследство и
· можноста за добивање на буџетски или други јавни средства за примена на мерките на заштита кои би ја намалиле загубата на приходот од комерцијалното користење на културното наследство. “
Ставовите (3) и (4) стануваат ставови (4) и (5).
Член 46
Во членот 140 по ставот (3) се додава нов став (4) кој гласи:
„(4) На барање на Управата проценка на вредноста на заштитеното добро врши Бирото за судски вештачења.“
Ставовите (4), (5), (6) и (7) стануваат ставови (5), (6), (7) и (8).

Член 47
Во членот 143 ставот (2) се менува и гласи:
„Постоењето на јавниот интерес од став (1) на овој член го утврдува Управата. Постапката за експропријација се поведува на предлог на Управата. Средствата потребни за експропријација се обезбедуваат преку Управата од  Буџетот на Република Македонија. 
Член 48
По членот 144-а се додаваат два наслови и два нови члена 144-б и 144-в кои гласат:

„Надлежности на директорот

Член 144-б

(1) Директорот на Управата ги врши следниве работи: 

· ја застапува Управата и одговара за материјално-финансиското работење и за законитоста и  економичноста на нејзината работа,

· ја раководи, организира, координира и ја контролира работата на Управата во согласност со закон,

· донесува предлог-буџет на Управата, финансиски план за користење на средствата на Управата, заврша сметка и други финансиски документи согласно закон,

· доставува до Владата на Република Македонија годишен извештај за работа  на Управата,

· донесува акт за организација на работата на Управата и за систематизација на работните места во Управата,

· донесува акти во врска со работниот однос на вработените во Управата,

· именува надворешни соработници за вршење на работи од надлежност на Управата и склучува договори со нив,

· ја следи работата на јавните установи за заштита и за констатираните состојби два пати годишно доставува извештај до министерот за култура и 

· врши други работи утврдени со овој и друг закон.

(2) Директорот може во писмена форма да пренесе одделни негови надлежности на раководни службеници во Управата.

Услови за разрешување на директорот

Член 144-в

(1) Мандатот на директорот на Управата му престанува по сила на закон во еден од следниве случаи: 

· на негово лично барање, односно оставка поднесена во писмена форма, 

· ако е осуден за кривично дело со правосилна судска пресуда со која е изречена казна затвор во траење од најмалку шест месеци,

· ако кај него настанала трајна или привремена неспособност за непречено вршење на функцијата подолго од шест месеци или настанала смрт и

· ако се стекне со услови за остварување пензија.

(2) Директорот на Управата може да биде разрешен од Владата на Република Македонија, пред истекот на мандатот за којшто е именуван, во еден од следниве случаи, ако: 

· не работи и постапува според овој и друг  закон и актите на Управата,

· со своја несовесна и неправилна работа предизвика нарушување во вршењето на работите на Управата и причини штета и
· не ги извршува работите од членовите 144-б и 145 од овој закон. 

(3) Ако мандатот на директорот е истечен или пред време е разрешен, Владата на Република Македонија ќе именува вршител на должноста директор.

(4) Вршителот на должноста директор има мандат до именувањето на нов директор на Управата, но не подолго од шест месеци.“
Член 49
(1)Во членот 145 став (1) по точката 4 се додаваат седум нови точки 5, 6, 7, 8, 9, 10 и 11 кои гласат:
„5. Ги координира националните и стратешки значајни проекти, планови и програми во остварувањето на заштитата на културното наследство;
6. Предлага национална стратегија за заштита и користење на културното наследство;
7. Предлага национален акционен план за превенција на криминалитетот против културното наследство и го координира неговото спроведување;
8. Ја предлага Приоритетната листа од членот 110 на овој закон; 
9. Ја координира работата во врска со применувањето на ратификуваните меѓународни договори за заштита на културното наследство и дава мислење по националните извештаи што Република Македонија ги доставува до меѓународните организации;
10. Формира координативен одбор за заштита на културни добра во случај на вооружен судир и други постојани и привремени помошни тела и
11. Дава на носителите на дозвола за археолошки истражувања, на времено користење без надомест, опрема за скенирање, детекција и мерни инструменти,  под услови и на начин утврдени со меѓусебен договор.“
(2) Точките 5, 6, 7, 8, 9, 10, 11, 12, 13, 14, 15, 16, 17 и 18 стануваат точки 12, 13, 14, 15, 16, 17, 18,  19, 20, 21, 22, 23, 24 и 25.

(3) Во точката 18 која станува точка 25 зборот „врши“ се заменува со зборовите „организира вршење на“ .

(4) Во ставот (3) точката на крајот од реченицата се брише и се додаваат зборовите: „преку стручна комисија составена од стручни лица за областа на непосредната заштита на културното наследство.“
Член 50
Во член 146 став (4) по точката 10 се додава нова точка 11 која гласи: 
„11. Ја следи состојбата на недвижното културно наследство кое се наоѓа на општините за кои е територијално надлежен и за секоја промена ја известува Управата. “
Точките 11, 12 и 13 стануваат точки 12, 13 и 14.

Член 51
Во член 147 став (3) во точка 3 зборовите „едно лице со статус на овластен истражувач и“ се бришат.
Член 52
Во членот 149 ставот (3) се менува и гласи: 
„Надлежни матични установи за заштита на движното културно наследство според видот на предметите се: Националната установа „Музеј на Македонија“-Скопје, Националната установа „Археолошки музеј на Македонија“-Скопје и Националната установа „Природонаучен музеј на Македонија“-Скопје. “
Член 53
Во членот 150 воведната реченица се менува и гласи:
„Матичните музеи ги вршат следните работи:”
Член 54
Во насловот на членот 157 зборовите „на граѓани“ се бришат.
Во членот 157 став (1) зборовите „на граѓани“ се бришат. 
Член 55
Во членот 158 во ставот (2) бројот „14“ се заменува со бројот „11“.
Ставот (4) се менува и гласи:
„Членовите на Националниот совет се именуваат од редот на истакнати поединци од областа на заштитата на културното наследство. За член на Националниот совет може да се именува лице со научно звање предметно за заштитата на културното наследство или лице со изборно стручно звање од областа на заштитата на културното наследство“. 
Член 56
Во членот 159 став (1) во точката 2 зборот „предлага“ се заменува со зборовите „дава мислење “.
Точката 5 се менува и гласи:
„На барање на Управата, во оправдани случаи дава мислење за издавање на дозволи за изнесување на културно наследство во странство и за издавање на уверение за извоз на предмети што немаат статус на заштитени добра според одредбите на овој закон.“
Точката 10 се менува и гласи:
„Дава насоки/препораки за изработка на проекти/програми за негување на нематеријалното културно наследство;“
По ставот (2) се додава нов став (3) кој гласи:
„(3) Националниот совет може да формира и посебни одбори за недвижно, движно и нематеријално културно наследство.“
Член 57
Во член 162 став (1) точка 2 по зборовите: „вишо образование” се додаваат зборовите „или високо образование со најмалку 180 кредити според ЕКТС“. 
Во точката 3 по зборовите „високо образование” се додаваат зборовите „со најмалку 240 кредити според ЕКТС“.
Член 58
Во членот 163 став (1), бројот „160” се заменува со бројот „161”.
Член 59
Членот 164 се менува и гласи:
„(1) Во изборното стручно звање виш конзерватор односно виш документатор може да биде избрано лице кое има: 
· најмалку три години работно искуство како конзерватор односно документатор и
· положено стручен испит за виш конзерватор односно виш документатор.
(2) Во изборното стручно звање конзерватор советник односно документатор советник може да биде избрано лице кое има: 
· пет години работно искуство како виш конзерватор односно виш документатор и 
· стручен придонес во работите на непосредната заштита, односно документацијата кои можат да се изразат со најмалку 250 бодови согласно актот од член 166 од овој закон. 

(3) Лицата од ставовите (1) и (2) на овој член се реизбираат на секои три години.
(4) Во стручното звање виш конзерватор односно виш документатор може да се реизбере лице кое дало стручен придонес во работите на непосредната заштита, односно документацијата кој може да се изрази со најмалку 150 бодови согласно актот од член 166 од овој закон. 

(5) Во стручното звање конзерватор советник односно документатор советник може да се реизбере лице кое дало стручен придонес во работите на непосредната заштита, односно документацијата кој може да се изрази со најмалку 250 бодови согласно актот од член 166 од овој закон. 

 (6) По исклучок од став (3) на овој член, лицата од ставовите (1) и (2) на овој закон кои имаат уште пет години до остварување на право на пензија не се реизбираат.“
Член 60
Насловот на членот и членот 165 се менуваат и гласат:
„Постапка за полагање на стручен испит и за избор и
 реизбор во стручни звања
Член 165

(1) Изборот и реизборот во изборните стручни звања од член 164 од овој закон го врши министерот за култура врз основа на предлог на Рецензиона комисија. 
(2) Рецензионата комисија е составена од претседател и шест члена кои ги именува министерот за култура со мандат од две години. За претседател и членови на Рецензионата комисија може да се именуваат научни работници со звање доктор на науки од областа на непосредната заштита на културното наследство или лица со стручно звање конзерватор-советник, односно документатор-советник.
(3) Рецензионата комисија:
· утврдува дали лицата ги исполнуваат условите за полагање на стручен испит и за избор односно реизбор во изборно стручно звање утврдени со овој закон и со актот од член 166 од овој закон;
· го оценува полагањето на стручниот испит од член 164 став (1) од овој закон;
· го врши бодирањето од член 164 ставови (2), (4) и (5) од овој закон и
· доставува до министерот за култура предлог за избор/не вршење избор, односно реизбор/ не вршење реизбор во изборно стручно звање.
(4) Рецензионата комисија предлогот од став (3) алинеа 4 на овој член го доставува до министерот за култура во рок од 30 дена од денот на доставување на барањето за  избор односно за реизбор во изборно стручно звање.
(5) Предлогот од ставот (3) алинеа 4 на овој член содржи биографски податоци за кандидатот, оцена за исполнетоста на условите за избор односно реизбор во изборно стручно завање според резултатите од стручниот испит и добиените бодови согласно актот од член 166 од овој закон.
(6) Постапката за избор и преизбор во стручно звање трае најдолго два месеци.
(7) Министерот за култура во рок од 15 дена од денот на доставување на предлогот од Рецензионата комисија донесува Решение за избор/не вршење избор, односно реизбор/ не вршење реизбор во изборно стручно звање. 
(8) Против решението може да се изјави жалба во рок од 15 дена до Државната комисија за одлучување во управна постапка и постапка од работен однос во втор степен. Жалбата не го одлага извршувањето.
(9) Административно-техничките работи за Рецензионата комисија ги врши Министерството за култура.”
Член 61
По член 165 се додаваат два нови наслови и два нови члена  165-а и 165-б кои гласат:
„Постапка за избор во изборно  стручно звање
„Член 165-а
(1) Постапка за избор во изборно стручно звање се поведува по барање на заинтересираниот стручен работник. 
 (2) Доколку стручниот работник не се избере во стручното звање заради неисполнување на условите за избор во стручното звање, има право во рок од шест месеци да достави ново барање за избор во изборно стручно звање.
Постапка за реизбор во изборно стручно звање

Член 165-б
(1) Постапката за реизбор во изборно стручно звање ја поведува директорот на јавната установа за заштита, најдоцна во рок од три месеци пред истекот на рокот за реизбор. 
(2) Доколку стручниот работник не се реизбере во стручното звање заради неисполнување на условите за реизбор во стручното звање, има право во рок од шест месеци на повторен реизбор. Стручниот работник кој не е реизбран во стручното звање, продолжува со работа на истото работно место со истото изборно стручно звање. 
(3) Доколку и по втор пат не биде реизбран, стручниот работник го губи претходно стекнатото звање и во рок од 30 дена со решение на директорот се распоредува на друго работно место во пониско стручно звање од претходно стекнатото звање. Стручниот работник во рок од шест месеци  од денот на распоредувањето на друго работно место во пониско стручно звање, има право да поднесе ново барање за избор во повисоко стручно звање од постојното, во постапка согласно овој закон. 

 (4) Против решението од став (3) на овој член стручниот работник има право на приговор во рок од 15 дена до Управниот одбор на јавната установа за заштита. Управниот одбор одлучува по приговорот во рок од осум дена од денот на приемот на приговорот. 

(5) Против одлуката на Управниот одбор може да се изјави тужба до надлежен суд. Тужбата не го одлага извршувањето.“
Член 62
Членот 166 се менува и гласи:
„Министерот за култура со општ акт ја утврдува соодветноста на видот на образованието и описот на стручните звања во областа на непосредната заштита на културното наследство, како и програмата за полагање на стручните испити и начинот на утврдување на бодовите за избор односно реизбор во изборните стручни звања.“
Член 63
Во член 168 по ставот (2) се додаваат нови два става (3) и (4) кои гласат:


(3)„Инспекторот е должен најмалку два пати годишно да оствари увид во законитоста на работата и во релизацијата на програмата за работа на јавните установи за заштита.

(4)Инспекторот е должен да изврши надзор:

- над секое преземање мерки на непосредна заштита на недвижно културно наследство за кои е издадено конзерваторско одобрение од Управата и
- над секое вршење на археолошки истражувања за кои е издадена дозвола од Управата.“ 
Член 64
Во член 171-а став (1) точката 1 се менува и гласи:
„- кога е тоа неопходно заради запирање на работите на градење кои се изведуваат спротивно на издаденото конзерваторско одобрение или на конзерваторскиот проект и“.
Член 65
Во членот 172 во ставот (1) точката 3 се брише.

Точките 4, 5, 6 и 7 стануваат точки 3, 4, 5 и 6. 

Во точката 8 која станува точка 7 по зборот „одобрение“ се додаваат зборовите „или работите на непосрадена заштита се вршат од лице кое не е овластено за вршење на работи на непосредна заштита, а зборот во заградата „87“ се заменува со зборовите „87 став (1) “.
Точките 9, 10, 11, 12, 13, 14, 15, 16 и 17 стануваат точки 8, 9, 10, 11, 12, 13, 14, 15 и 16.
Во ставот (3) броевите „1, 2, 3, 7, 8, 9, 10, 11, 12, 13, 14, 15, 16 и 17“ се замнуваат со броевите „ 1, 2,6, 7, 8, 9, 10, 11, 12, 13, 14, 15, и 16“.

Член 66

По членот 172 се додава нов член 172-а кој гласи:  
„Член 172 - а

Глоба во износ од 1.500 до 3.000 евра ќе се израче за прекршок на одговорното лице односно службеното лице во Управата ако:

1. Не ги води централната и посебните евиденции (член 34 став (5));

2. Не го води Регистрот (член 45 став (5));

3. Не поведе прекршочна постапка против носителот на дозволата за археолошки истражувања и стручниот раководител кои по завршување на работите во рокот утврден со закон до Управата не достават извештај за археолошките истражувања, не предадат примерок од финалната документација, не ги објават резултатите од археолошките истражувања и не ги предадат движните наоди на музејот (член 59 став (3));

4. Издаде одобрение за употреба на опрема за детекција без согласност на министерот за култура (член 63 став (2));

5. Не води евиденција за издадените одобренија за употреба на опрема за детекција (член 63 став (7));

6. Не го извести органот што го издал одобрението за градење и не побара од градежната инспекција привремено запирање на работите во случај кога инвеститорот ги изведува работите спротивно на проектната и друга техничка документација (член 81 став (1));

7. Не поведе прекршочна постапка против носителот на конзерваторско одобрение кој во рок утврден со закон не поднесе извештај и не ја предаде финалната документација на Управата (член 84 ставови (1) и (2));

8. Не води посебна евиденција за колекционерите и за заштитените приватни збирки (член 93 став (4));

9. Издаде одобрение за изнесување на културно наследство надвор од установата без претходно мислење на Министерството за култура (член 95-а став (2));

10. Издаде одобрение за изработка на копија на културно наследство без мислење на Министерството за култура (член 95-б став (2)); 

11. Не ја извести јавноста за добрата од член 97 став (11) од овој закон (член 97 став (11));

12. Не го извести царинскиот орган за секое донесено решение за забрана за извоз или издадена дозвола  односно уверение за изнесување или извоз (член 98 став (1);

13. Не го води Информативниот систем (член 115);
14. Два пати годишно  не оствари увид во работата на јавните установи за заштита (член 168 став (3));
15. Не изврши надзор над секое преземање мерки на непосредна заштита на недвижно културно наследство за кои е издадено конзерваторско одобрение од Управата (член 168 став (4) алинеја 1) и

16. Не изврши надзор над секое вршење на археолошки истражувања за кои е издадена дозвола од Управата. (член 168 став (4) алинеја 2).“
Член 67
Членот 173 се менува и гласи: 

„ (1) Глоба во износ од 2000 до 2500  евра  во денарска противредност ќе се изрече за прекршок на правното лице што:

1. Не го доработи елаборатот согласно  забелешките на Управата во рок од 30 дена (член 35 став (7)); 

2. Не донесе план за управување во рок од шест месеци од денот на донесувањето на актот за заштита (член 42-а став (5));

3. Не ги презема неопходните мерки за техничко обезбедување на наоѓалиштето и уредување на неговата непосредна околина пред напуштањето на теренот (член 59 став (2) точка 1);

4. Не ја врати претходната состојба на теренот на кој се вршени археолошките истражувања, пред напуштањето на теренот, ако наоѓалиштето не се конзервира или презентира (член 59 став (2) точка 2);

5. Во определениот рок не поднесе извештај за археолошките истражувања (член 59 став (3) точка 1);

6. Во определениот рок не ја предаде финалната документација за археолошките истражувања (член 59 став (3) точка 2);

7. Во определениот рок не ги објави резултатите од археолошките истражувања (член 59 став (3) точка 3);

8. Не ги предаде движните наоди на определениот музеј во утврдените законски рокови (член 59 став (3) точка 4);

9. Не го почитува правото на научна сопственост(член 62 став (2) точки 2и3);

10. Употребува метал-детектори и друга опрема за детекција при археолошки истражувања, без одобрение за употреба или таквата опрема ја употребува за вршење или поттикнување на незаконски ископувања (член 63 ставови (1)  и (3));

11. Не ги предаде случајно откриените предмети, земени од местото каде што се најдени или не ги презема неопходните мерки да се обезбеди нивна заштита од пропаѓање или отуѓување (член 65 став (2) точка 1);

12. Не ги даде релевантните податоци во врска со местото, положбата на предметите, времето на случајното откривање и околностите под кои тоа е направено (член 65 став (2) точка 2);

13. Не го донесе актот за заштита на доброто во рок од една година од донесувањето на планот (член 70 став (4)); 

14. За изработка на нацртот на просторен и урбанистички план користи заштитно-конзерваторски основи што не се одобрени и уредно заверени од Управата (член 71 став (6));

15. Не поднесе извештај за извршените конзерваторски истражувања и не ја предаде финалната документација во роковите определени со закон (член 84);

16. Не изврши стручна контрола на конзерваторски проект (член 86 став (1));

17. Не постапи по забелешките дадени во извештајот за извршената стручна контрола на конзерваторскиот проект (член 86 став (5));

18. Не врши конзерваторски надзор над изведувањето на работите на непосредна заштита ( член 89 став (2));

19. Започне со изведувањето на работите на непосредна заштита без да обезбеди конзерваторски надзор ( член 89 став (6));


20. Не ги отстрани констатираните недостатоци по забелешките дадени при приемот на изведените работи (член 91 став (7));

21. Не ја извести надлежната установа за заштита за секој набавен предмет, пред неговото пуштање во продажба или не достави месечен извештај за извршената продажба на антиквитети, уметнички и други предмети на колекции (член 94 став (2) точка 1);

22. Не обезбеди исправа за откажување од правото на првенствено купување на заштитено добро (член 94 став (2) точка 2);

23. Врши размена и отстапување на заштитени движни добра без одобрение на Управата (член 95 став (3));

24. Изнесува движно културно наследство надвор од јавната установата без одобрение на Управата (член 95-а );
25. На лицата кои вршат научна обработка не им овозможи пристап до движните предмети (член 95-а став (4));

26. Изработува копија на движно културно наследство без одобрение на Управата (член 95-б);

27. Не донесе план за превентивна заштита и итна акција  во случај на незаконски дејствија (член 104 став (1));

28. Не доставува до Управата податоци за културното наследство или истите тековно не ги ажурира(член 115 став (3));

29. Не пријави културно наследство или добра за кое основано се претпоставува дека претставува културно наследство, како и фактичка или правна промена на заштитено добро по неговото пријавување, во рокот утврден со овој закон (член 129);

30. Не постапува со заштитеното добро како добар домаќин, односно не го чува, почитува, одржува или на време не ги презема пропишаните мерки на заштита (член 130 став (1));

31. Не ги надомести вложените јавни средства во случај на отуѓување на заштитено добро (член 131 став (1));

32. Не допушти документирање, проучување, истражување и спроведување на мерки на заштита во случаи кога е издадено одобрение од Управата (член 132 ставови (1) и (2));

33. Не отстапи културно наследство на привремено користење за потреби на културни манифестации (член 133 став (1));

34. Не овозможи достапност на културното наследство на јавноста на посебен начин (член 134 ставови (1) и (2));

35. Не го почитува правото на првенствено купување (член 140 став (1));

36. Не ја следи состојбата со недвижното културно наследство кое се наоѓа на општините за кои е територијално надлежен и за секоја промена не ја известува Управата (член 146 став (4) точка 11) и
37. Не поведе постапка за полагање на стручен испит за реизбор во изборно стручно звање во рок утврден со овој закон ( член 165-б став (1)).


(2) Глоба во износ од 500 до 700 евра во денарска противредност ќе се изрече за прекршокот од став (1) на овој член и на одговорното лице во правното лице.

(3) Глоба во износ од 700 до 1500 евра во денарска противредност ќе се изрече за прекршокот од став (1) на овој член и на трговецот поединец.
(4) Глоба во износ од 500 до 700 евра во денарска противредност  ќе се изрече за прекршокот од став (1) на овој член и на физичкото лице.
(5) За прекршокот од ставот (1) точка 10 на овој член на правното лице и на физичкото лице може да му се изрече посебна прекршочна мерка одземање на предмети, метал-детектори и други технички средства погодни за детекција од членот 63 од овој закон, со кои е извршен прекршокот.

(6) За прекршокот  од став (1) точки 8, 11, 21, 23, 29 и 30 на овој член, на правното лице може да му се изрече посебна прекршочна мерка одземање на предмети што преставуваат заштитено движно добро кое е стекнато односно се предмет на извршување на прекршокот.
(7) За прекршокот од став (1) точки 8, 11, 21, 23 и 30 на овој член, на физичкото лице може да му се изрече посебна прекршочна мерка одземање на предмети што преставуваат заштитено движно добро кое е стекнато односно се предмет на извршување на прекршокот.

(8) За прекршокот од став (1) точки 11, 12, 17, 20 и 21 на овој член, на правно лице и на трговец поединец може да му се изрече санкција привремена забрана за вршење на дејноста со која е извршен перкршокот, од шест месеци до две години.“ 
Член 68
Во членот 174 став (1) точка 2 зборовите „заштитено ex lege“ се бришат.
Член 69
Во членот 174-а по бројот 172 се додаваат зборовите „172-а“.

ПРЕОДНИ И ЗАВРШНИ ОДРЕДБИ
Основање на Националниот совет
Член 70
Националниот совет ќе се основа согласно овој закон во рок од 30 дена од денот на влегување во сила на овој закон.

Национална стратегија 

Член 71
Националната стратегија согласно овој закон ќе се донесе во рок од шест месеци од денот на влегување во сила на овој закон.

Подзаконски акти

Член 72
Прописите чие донесување е предвидено со овој закон ќе се донесат во рок од шест месеци од денот на влегувањето во сила на овој закон.

Усогласување на работата на установите

Член 73
Јавните установи за заштита ќе ја усогласат својата работа и актите со одредбите од овој закон во рок од шест месеци од денот на влегувањето во сила на овој закон.

Стручни звања 
Член 74
(1) На лицата кои  до денот на влегувањето во сила на овој закон се здобиле со стручно звање согласно со Законот за заштита на културното наследство („Службен  весник на Република Македонија“ бр. 20/2004, 115/2007, 18/2011, 148/2011, 23/2013,  137/13,  164/13, 38/14 и 44/14) здобиеното звање им се признава.   
(2) Постапките за здобивање на стручните звања започнати според прописите што важеле пред влегувањето во сила на овој закон, ќе се завршат според одредбите на овој закон.

Пријавување на средства погодни за детекција
Член 75
(1) Физичко или правно лице кое на денот на влегување во сила на овој закон поседува средство погодно за детекција, е должно истото во рок од една година сметано од денот на влегување во сила на овој закон, да го пријави во Управата заради негово евидентирање.

(2) Управата е должна да го евидентира средството погодно за детекција, со податоци за сопственикот односно имателот и да им издаде потврда за евидентирањето.

(3) По истекот на рокот од став (1) на овој член, поседувањето на средство погодно за детекција кое не е пријавено и евидентирано во Управата, се смета дека е нелегално поседување и е казниво согласно Кривичниот законик.“ 

Член 76
Се овластува Законодавно-правната комисија на Собранието на Република Македонија да утврди пречистен текст на Законот за заштита на културното наследство.
Член 77
Овој закон влегува во сила осмиот ден од денот на објавувањето во „Службен весник на Република Македонија“.

